Habacuc_3
Be sy gan lyfr Habacuc i’w wneud hefo fi? Pam ddylwn i ei ddarllen?

Wyt ti rioed wedi teimlo’n ‘fed-up’ a wedi cael llond dy fol pan ti’n gwrando ar y newyddion neu’n darllen y papur newydd?  Neu hyd yn oed pan ti’n edrych o gwmpas yr ardal ti’n byw ynddi? Wyt ti ‘rioed wedi gofyn cwestiynau i ti dy hyn fel, ‘Pam mae’r byd fel yma? Pam mae yna gymaint o bobl ddrwg? Pam mae pobl ddrwg yn cael ‘get-away’ hefo hi? Pam mae rhai pobl ddrwg â lot o arian ac yn ei lordio hi dros bobl dda?  Pam does neb yn sortio allan y bwlis a’r iobs un waith ac am byth? Os wyt ti wedi bod yn meddwl pethau fel yna, wel, Habacuc ydy’r llyfr i ti!

Os wyt ti’n Gristion yn barod, ti’n siŵr o fod yn cael llond dy fol o weld y byd yn sathru pethau Duw o dan draed ac yn insyltio popeth i’w wneud hefo Cristnogaeth, yn enwedig Iesu Grist ei hun. Falle dy fod ti wedi gofyn cwestiynau fel yma i Dduw, ‘Pam wyt ti’n gadael i bethau fod fel hyn?’ ‘Be ydy dy gynllun di ar gyfer y byd rŵan?’ ‘Pryd wyt ti am sortio pethau allan?’  Wel, dyma’n union sut roedd Habacuc yn teimlo 2,600 o flynyddoedd yn ôl! 

Mae pawb ar y ddaear eisiau cael eu trin yn barchus, ac mae pawb eisiau pobl i’w caru a’u derbyn. Does neb eisiau cael eu llofruddio, na’u brifo, na’u bychanu, na’u insyltio. Byddai pawb yn hoffi petai na ddim lladron, na bwlis na phobl hunanol, na phobl gas, dim ond pobl sy’n trïo gwneud eu gorau dros eraill. Byddai pawb yn hoffi gweld byd heb sbwriel, na llygredd. Mae cyfreithiau Duw yn y Beibl yn arwain at y math yma o fyd a dyma’r math o fyd oedd yn bodoli ar ddechrau amser (Genesis 1)
Beth ddigwyddodd? Pobl wnaeth droi eu cefnau ar Dduw. Mae pobl yn falch ac mae balchder yn arwain at grwydro’n bell iawn oddi wrth Dduw. Mae pobl yn dweud, ‘Does yna ddim Duw’.  A hyd yn oed petai yna Dduw, mae nhw’n gwybod yn well na fo ac am wneud fel y mynnon nhw. Dydy pobl falch ddim eisiau derbyn fod yna rhywun arall sy’n well na nhw ac yn gwybod mwy na nhw. Mae pobl falch yn trystio’i hunain, yn trystio rhai elfennau o wyddoniaeth (ond nid pob un), yn trystio pobl eraill ayyb. Dydy pobl falch ddim eisiau clywed am Dduw. 
Mae pobl falch yn ddall i bethau Duw. Mae pawb eisiau byw yn byd perffaith greodd Duw ac mae pawb eisiau cael eu trin yn union fel roedd Duw wedi bwriadu, ond dydy nhw ddim yn fodlon derbyn mai trwy gredu yn Nuw a bod yn ufudd i’w orchmynion mae hyn yn bosib!

Roedd Habacuc wedi cael ei ddewis gan Dduw i siarad gyda’r Iddewon. Yn yr Hen Destament (sef cyn i Iesu Grist ddod i’r byd) yr Iddewon oedd y genedl oedd Duw wedi ei dewis i fod yn bobl arbennig iddo’i hun. Mae pennod gyntaf Habacuc yn dangos inni mor styfnig a gwrthryfelgar oedd yr Iddewon, er fod Duw wedi gwneud cymaint drostyn nhw. Roedd Habacuc wedi cael llond ei fol ohonyn nhw ac aeth ati i holi Duw am ei gynlluniau, ‘Be yn union wyt ti am ei wneud hefo’r bobl yma?’

Mae’n  beth da iawn i bob un sy’n credu yn Nuw siarad hefo fo a’i holi o pan dydy pethau ddim yn glir a phan mae pethau’n anodd. Mae yna wahaniaeth rhwng cyhuddo Duw a holi Duw. Holi Duw, a chrio allan am help mae Habacuc. Dydy o ddim yn amharchu Duw.   
Darllen: Habacuc 1:1-4
1 Y neges gafodd y proffwyd Habacuc gan yr Arglwydd: 

Habacuc yn cwyno 

2 “Arglwydd, am faint mwy rhaid i mi alw cyn i ti fy ateb i? Dw i'n gweiddi, “Trais!” 

ond dwyt ti ddim yn achub. 3 Pam wyt ti'n caniatáu y fath anghyfiawnder? Pam wyt ti'n gadael i'r fath ddrygioni fynd yn ei flaen? Does dim i'w weld ond dinistr a thrais! 

Dim byd ond ymladd a mwy o wrthdaro! 4 Mae'r gyfraith wedi colli ei grym, 

a does dim cyfiawnder byth. Mae pobl ddrwg yn bygwth pobl ddiniwed, 

a chyfiawnder yn cael ei dwistio’n gam.” 

Roedd Habacuc wedi dod i ben ei dennyn. Roedd o wedi bod yn trïo cael yr Iddewon i wrando ar neges Duw (i stopio gwneud pethau drwg, a troi at Dduw) ond roedd eu hymddygiad yn aros yn warthus. Roedden nhw’n gwneud sbort am ben cyfreithiau a chyfiawnder Duw. Galwodd Habacuc ar Dduw i ddelio â phechodau pobl Jwda. Galwodd am ateb i’r trais a’r annhegwch oedd o’n weld ym mhob man. Doedd o ddim yn deall pam fod Duw yn caniatáu i’r pethau drwg yma ddigwydd. Pan oedd pobl yn gwneud pethau anghywir e.e. pobl ddrwg yn bygwth pobl ddiniwed, doedd yna ddim cyfiawnder i’w gael. Doedd y barnwyr a’r llysoedd ddim yn gweithredu’n gywir.  Doedd na neb yn ufuddhau i gyfreithiau’r wlad, ac roedd y gyfraith wedi colli ei grym. Roedd pobl Jwda yn gwneud fel mynnon nhw yn lle byw i blesio Duw. 
Mae Habacuc yn daer eisiau i Dduw gamu i mewn a sortio pethau allan. Fedr Habacuc ddim dioddef gweld trefn Duw yn cael ei sathru, a phobl Duw yn ei anwybyddu o ac yn pechu’n ddigywilydd. Roedd y wlad mewn stâd ddifrifol ac roedd Habacuc yn teimlo mai’r unig beth y gallai ei wneud oedd tywallt y cwbl oedd yn ei boeni a’i frifo o flaen Duw. Dyma’n union mae Duw eisiau i ni wneud, ac mae Iesu’n dweud yn Mathew 11:28,

 Dewch ata i, bawb sy'n cael eich llethu gan feichiau trwm, a rhof i orffwys i chi. 

Pan dyn ni’n edrych ar ein byd ni heddiw, dyn ni’n gallu gweld yr un pethau â Habacuc. Mae pobl wedi caledu i bechod, ac mae’r awydd i blesio Duw bron wedi diflannu’n llwyr. Dydy pobl ddim yn meddwl y bydd eu hymddygiad yn cael ei farnu, felly pan mae rhywun (fel Habacuc yn ei ddyddiau o) yn siarad yn eu herbyn mae nhw’n ymateb yn ffyrnig, ac yn ymosod yn ffyrnig. Wrth ddal ati i bechu mae pobl yn mynd yn fwy caled ac eofn, mae nhw’n pechu mwy a phechu’n waeth. Mae fel petai popeth sy’n digwydd, yn breifat a chyhoeddus, yn mynd yn gwbl groes i’r hyn sy’n plesio Duw. 
Beth oedd ateb Duw i gŵyn Habacuc, tybed?

[image: image1.png]beibl.net



GJenkins

[image: image1.png]